Коми Республикаса юрнуӧдысь юӧртіс Россия Федерацияса Президент Владимир Путинлы дінмуын социальнӧй да экономика боксянь серпас йылысь да республика сӧвмӧдӧмын планъяс йылысь.

Торйӧн сувтлісны сы вылӧ, кыдзи Коми Республикаын дасьтысьӧны шоныдӧн могмӧдан кад кежлӧ. Удж кузя аддзысьлісны моз тӧлысь 20 лунӧ «Бочаров ручей» канму резиденцияын.

Россия Федерацияса Президент Владимир Путин: Кыдзи помасис во джын, Вячеслав Михайлович?
Коми Республикаса Юралысьлысь могъяс недыр олӧмӧ пӧртысь Вячеслав Гайзер: Кора лэдзны висьтавны дженьыда. Социально-политическӧй да экономика боксянь серпасыс республикаын зумыд, водзӧ вылӧ бур тенденцияясӧн. Во джынйын промышленнӧй производстволӧн ыджда серти, сы вылӧ видзӧдтӧг, мый из шом перйысьяслӧн эмӧсь мытшӧдъяс, обработайтан производстволӧн петкӧдласъяс тшӧт весьтӧ миян бур [динамика — Пасйӧд] 101 прӧчент. Ӧні уджалам из шом перйысьяскӧд ыджда содтӧм вылын, и ме чайта, мый во помнас петкӧдласъясыс лоасны тӧдчымӧн бурджыкӧсь.

Содӧны инвестицияяс ыджда. Талун нёльӧд юкӧн вылӧ унджык колян во серти, 83 миллиард шайт нин. Лӧсялӧмӧн содӧны и стрӧитчӧм мында, тшӧтш кыптіс нёльӧд юкӧн вылӧ, ӧні ми сдайтім 55 сюрс, но во серти пӧшти 160 таво сдайтам. Лӧсялӧмӧн и сьӧмкудйӧ вот бергӧдӧмъяс серти петкӧдласъяс тшӧтш жӧ содӧны, сы вылӧ видзӧдтӧг, мый колян воӧ ми тӧдчымӧн воштім чӧжӧс вылӧ вотъяс экономика условиеяс вӧсна. Таво кутіс бурмыны серпасыс, пӧшти 9 прӧчент вылӧ содісны миян вот воӧмъяс. Мый медся тӧдчанаыс, чӧжӧс вылӧ вот серти серпасыс бурмӧ. Сы вӧсна став колана петкӧдласъяс да майскӧй тӧлысся индӧдъяс серти индӧмъяс збыльмӧдам, водзӧ мунам зумыда и челядьӧс видзанінъяс серти — медся тӧдчанаыс, удждон серти, мукӧд петкӧдлас серти. И дерт жӧ, тӧд вылӧ босьтӧмӧн, мый республикаыс войвыв...
В.Путин: Да, кӧть зэв лӧсявтӧмӧн лоӧ тані юалӧмыс, Сочиын, кӧні век на гожӧм, Тіян дорӧ водзӧ юалӧм: кыдзи дасьтысянныд тӧв кежлӧ?
В.Гайзер: Тӧв кежлӧ дасьтысьӧм — тайӧ медшӧр мог. Ми сійӧс пӧшти помалам. Воркута — тайӧ, буракӧ, медводдза кар кытш, кӧні миян заводитчӧ шоныд сетан кад збыльвылас нин тайӧ лунъясӧ. Сы вӧсна любӧ висьтавны, мый миян ставыс муніс план серти.
В.Путин: Дзоньталӧмъяс нуӧдінныд?
В.Гайзер: Да, дерт жӧ. Став сьӧм мындаыс, мый вӧлі веськӧдӧма ЖКХ предприятиеясӧ тӧв кежлӧ дасьтысьӧм вылӧ, висьтавны кӧ сьӧм серти, - миллиард да джын шайтысь унджык. Тайӧ и норма серти ломтас видзас, и лӧсялӧмӧн дзоньтасян уджъяс, и ставыс, мый сыкӧд йитчӧма.

Татчӧ жӧ ми пыртам и муниципальнӧй, и миян тшупӧда став учреждениеясӧн велӧдчан во кежлӧ дасьтысьӧм. Тані сідзжӧ ставыс муніс план серти — сійӧ выль объектъяссӧ пыртӧмӧн, кутшӧмъясӧс ми сдайтім выль велӧдчан во кежлӧ. Таво во помӧдз 12 выль челядьӧс видзанін пыртасны уджӧ да уджалӧны нин куим выль школа.  И тайӧ, дерт жӧ, миянлы отсалӧ решайтны став могсӧ, кутшӧм йитчӧма тайӧ туйвизьыскӧд.

Норма серти видзасъяс лӧсьӧдӧмын, кадысь водз вайӧмын уджсӧ ми сора тӧлысь шӧрӧдз нин помалім. Сы вӧсна тані миян полӧм абу.

Моз тӧлысь миян, Владимир Владимирович, - республикалы зэв тӧдчана тӧлысь, сы вӧсна мый моз тӧлысь 22 лунӧ ми век пасъям Республика лун. 1921 воӧ петіс лӧсялана декрет Коми автономия лӧсьӧдӧм кузя. И, дерт жӧ, ӧні, сы вылӧ видзӧдтӧг, мый 2021 воӧдз быттьӧкӧ тӧдчымӧн ылын на, республикалӧн сё во — миянлы зэв тӧдчана лоӧмтор. Ми кутам та кежлӧ зэв ёна дасьтысьны. Кӧсйи эськӧ шыӧдчыны Тіян дорӧ республикаса став олысь нимсянь корӧмӧн сетны позянлун пасйыны республикалысь сё восӧ федеральнӧй тшупӧд вылын, йӧзӧдны лӧсялана нормативнӧй акт. Тайӧ сетас позянлун ӧтув чукӧртны миянлысь став вын, медводз удж котыртӧмын, да сыӧдз кольӧм вояснас колана ногӧн дасьтысьны тайӧ лоӧмтор кежлас да, медся тӧдчанаыс, решитны зэв уна юалӧм, кодъясӧс колӧ эськӧ матыстны республикалы татшӧм тӧдчана лоӧмтор дорӧ. Ті кӧ ошканныд, ми лоам зэв радӧсь.

 В.Путин: Ме, медводз, и Тіянӧс, и республикаса став олысьӧс чолӧмала праздникӧн. Ӧні сёрнитыштам стӧчджыка.
[Стенограмма текст да фото сетіс Россия Федерацияса Президентлӧн пресс-служба]. 
Вячеслав Гайзер торйӧн висьталіс торъя мога петкӧдласъясӧдз воӧдчӧм йылысь, кутшӧмъясӧс индӧма челядьӧс школаӧдз видзан учреждениеясын челядьлы местаясӧн могмӧдан юкӧнын Россияса Президентлӧн «майскӧй» индӧдъясӧн. Торйӧн Вячеслав Гайзер пасйис, мый дінмуын пӧшти бырӧдӧма ӧчередь челядьӧс видзанінъясӧ 3 арӧссянь 7 арӧсӧдз арлыда челядьлы. [Челядьлы школаӧдз велӧдан учреждениеясын тырмымӧн местаыс лоӧ 99,8% - Пасйӧд].  Субсидияяс, мый сетісны Коми Республикалы таво федеральнӧй сьӧмкудйысь 427,4 миллион шайт мындаӧн, мӧдӧдасны 9 муниципалитетӧ школаӧдз велӧдан 18 объект стрӧитӧм да выльмӧдӧм вылӧ да 9 объект капитальнӧя дзоньталӧм вылӧ. Тадзи, 2014 во помӧдз содтӧд пыртасны уджӧ 1870 места.

Мукӧд мера пыдди, кутшӧмъясӧс веськӧдӧма социальнӧй юкӧнын серпас бурмӧдӧм вылӧ, Вячеслав Гайзер индіс Коми Республикаса йӧзлысь дзоньвидзалун видзӧм выльмӧдан уджтас олӧмӧ пӧртӧм, а сідзжӧ ыджыд семьяяслы отсӧг сетӧм — коймӧд да сы бӧрын кага чужтӧм вылӧ дінму семейнӧй капиталӧн ышӧдӧм, уна челядя семьяяслы му участокъяс сетӧм да гӧля олысь семьяяслы быдтӧлысся сьӧм отсӧг сетӧм.

Коми Республикаса юрнуӧдысь тӧдчӧдіс, социальнӧя тӧдчанлуна проектъяс збыльмӧдӧмыс сетіс позянлун 2003 восянь кыпӧдны олысьяслысь шӧркодь оландырсӧ 6 во вылӧ [шӧркодя 68,3 воӧдз - Пасйӧд] да видзны бур демографическӧй нырвизь [2012 воын олысьяслӧн естественнӧй лыд содӧмыс лоис 1588 морт, 2013 воын - 1952 морт - Пасйӧд]. 

«Ставнас кӧ, дінмуын социальнӧй да экономика боксянь серпасыс лыддьыссьӧ зумыдӧн збыльтор вылӧ мыджсьӧмӧн да водзӧ вылӧ бура сӧвмӧмӧн», - пасйис Вячеслав Гайзер.
